
Tasiilami qimarnguimmik pilersitsinissamik periarfissat eqqartorneqarnissaat pillugu 

Naalakkersuisut Kommuneqarfik Sermersuumut saffiginneqqullugit 

peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq, Laura Táunâjik, Siumut) 

 

 

Akissuteqaat 

(Ilaqutariinnermut, Naligiissitaanermut Isumaginninnermullu Naalakkersuisoq) 

Aappassaaneernera 

 

 

Tasiilami qimarnguimmik pilersitsinissamik periarfissat eqqartorneqarnissaat pillugu 

Kommuneqarfik Sermersuumik oqaloqateqarnissaq pillugu isumaliutissiissummut 

suliarilluagaasumut allannguutissatullu siunnersuummut Naalakkersuisut Ilaqutariinnermut 

Peqqissutsimullu ataatsimiititaliaq qutsavigaat. 

 

Ilaqutariinnermut Peqqissutsimullu immikkoortoq 31 UPA 2016-imut isumaliutissiissutaannit 

takuneqarsinnaavoq nunatsinni qimarnguinni inissarititaasut sinnerlugit ilaatigut 

najugaqartoqartarsimasoq. Naalakkersuisut ilisimatinneqarnertik naapertorlugu  

erseqqissaatigerusuppaat, taamaallaat nunamut tamarmut qimarnguimmi Illernit-imi inissat 

sinnerlugit najugaqartoqartarsimasoq. 

  

Qimarnguinnik pisariaqartitsinermut atatillugu Ilaqutariinnermut, Naligiissitaanermut 

Isumaginninnermullu Naalakkersuisoqarfik ataatsimoorussamik ukiumoortumik 

nalunaarusiamik Qimarnguiit Peqatigiiffiisa Kattuffiannit tigusaqartarpoq. Taamatut 

naatsorsueqqissaartarneq pitsaanerulersinniarlugu, Qimarnguiit Peqatigiiffiisa Kattuffiannut 

isumaqatigiissutigineqarpoq, naatsorsueqqissaarnermut paasissutissanik katersineq 

Ilaqutariinnermut, Naligiissitaanermut Isumaginninnermullu Naalakkersuisoqarfimmit 2016-

miit aallartittumik siunissamut tiguneqassasoq. Aammattaaq Ilaqutariinnermut, 

Naligiissitaanermut Isumaginninnermullu Naalakkersuisoqarfiup kommunit qimarnguinnik 

pisariaqartitsineq pillugu siumut isigisumik oqaloqatigisalerniarpai, suliassat 

qimarngueqarnermut attuumassuteqartut il.il. suliarineqartarnerisa pitsaanerulersinnissaat 

siunertaralugu kommunini isumaginninnermik suliaqarfiit aallat akuutinnissaannut periarfissat 

ilanngullugit oqaloqatigiissutigisalerniarlugit.  

 

Ilaqutariinnermut, Naligiissitaanermut Isumaginninnermut Naalakkersuisoqarfiup 

quppersakkat suliamut tunngasut, nakuuserneq pillugu ilisimasanik aamma suliat arnanut 

nakuusernermut tunngasut passunneqarnissaannut sakkussanik imaqartut 2013-imi 

saqqummersippai. Aalajangersimasumik sulialinnut attuumassuteqartunut assigiinngitsunut 

quppersakkanik suliamut tunngasunik immikkuullarissunik suliarinnittoqarpoq. Quppersakkat 

suliamut tunngasut kommuninut, napparsimmavinnut, atuarfinnut kiisalu ulluunerani 

paaqqinnittarfinnut il.il. nassiussuunneqarput.  

 

Aammattaaq Ilaqutariinnermut, Naligiissitaanermut Isumaginninnermullu 

Naalakkersuisoqarfik 2016-imi Maryfonden suleqatigalugu suliamik ilinniagallit akornanni 

immersugassat atorlugit apersuilluni misissuivoq. Taamatut iliortoqarpoq, ilaatigut qanigisanit 

nakuuserfigitittunut sullissinermi atortussanik suliamut attuumassuteqartunik 

pisariaqartitsineq paasisaqarfiginiarlugu. Immersugassat atorlugi misissuinerup inerneri 

tunuliaqutaralugit atortussanik, ilaatigut nakuusernermut atatillugu meeqqanik sullissinermut 

sakkussanik imaqartunik maannakkorpiaq suliarinnittoqarpoq.   

 

Inuiaqatigiinni nakuusernerup akiornerani pineqartup takussaasuutinnerata qitiusumik 

akuutinnissaa Naalakkersuisut isumaqatigivaat. Taamaattumik Nakuuserneq Akiorniarlugu 

Naalakkersuisut 2014-2017-imut Periusissiaannut Iliuusissatullu Pilersaarutaannut atatillugu 

paasisissitsiniaanerit arlaqartut Ilaqutariinnermut, Naligiissitaanermut Isumaginninnermullu 

Naalakkersuisoqarfiup aallartippai. Tamatuma saniatigut Ilaqutariinnermut, 

Naligiissitaanermut Isumaginninnermullu Naalakkersuisoqarfik Maryfonden suleqatigalugu 

Kalaallit Nunaanni Nakuusertarneq pillugu august 2016-imi ataatsimeersuartitsissaaq. 

Tamatuma saniatigut ikorfartoqatigiiffinnik nunamut tamarmut atuuttunik pilersitsinissaq 

siunertaralugu Ilaqutariinnermut, Naligiissitaanermut Isumaginninnermullu 

Naalakkersuisoqarfik, Nuummi angutit suleqatigiiffiat, Angutit Ikorfartoqatigiit 

suleqatigalugit ukiakkut 2016-imi isumasioqatigiissitsissaaq.         

 

Taamatut oqaaseqarlunga Ilaqutariinnermut Peqqissutsimullu Ataatsimiititaliap immikkoortoq 

31 UPA 2016-imut allannguutissatut siunnersuutaat Naalakkersuisut tapersiinnarsinnaavaat.  

 


